
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2020 ԹՎԱԿԱՆԻ ՄԱՐՏԻ 12-Ի N 306-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

Իրավական ակտի ընդունման անհրաժեշտությունը.
«Հայաստանի Հանրապետության կառավարության 2020 թվականի  մարտի 12-ի N 306-Ն որոշման մեջ փոփոխություն կատարելու մասին» Հայաստանի Հանրապետության կառավարության որոշման նախագծի ընդունումը (այսուհետ նաև՝ Նախագիծ) պայմանավորված է «Հանրային ծառայության մասին» օրենքում փոփոխություններ և լրացումներ կատարելու մասին» ՀՕ N 51-Ն օրենքի (այսուհետ նաև՝ Օրենք), ինչպես նաև Հայաստանի Հանրապետության կառավարության 2021 թվականի մայիսի 27-ի N 858-Ն որոշման կարգավորումներով:   

Ընթացիկ իրավիճակը և խնդիրները.
Հայաստանի Հանրապետության կառավարության կողմից 2020 թվականի մարտի 12-ին ընդունվել է «Հայտարարատու պաշտոնատար անձի հայտարարագրում ներառված՝ հրապարակման (տրամադրման) ենթակա տվյալների ցանկը սահմանելու և Հայաստանի Հանրապետության կառավարության 2011 թվականի դեկտեմբերի 15-ի N 1835-Ն որոշումն ուժը կորցրած ճանաչելու մասին» N 306-Ն որոշումը (այսուհետ նաև՝ Որոշում): Նշված Որոշմամբ սահմանվել է հայտարարատու պաշտոնատար անձի հայտարարագրում ներառված՝ հրապարակման (տրամադրման) ենթակա տվյալների ցանկը: 
2021 թվականի հունվարի 19-ին Ազգային ժողովի կողմից երկրորդ ընթերցմամբ և ամբողջությամբ  ընդունվել է «Հանրային ծառայության մասին» օրենքում փոփոխություններ և լրացումներ կատարելու մասին» օրենքը, որն ուժի մեջ է մտել 2021 թվականի փետրվարի 17-ին։ Օրենքի ընդունմամբ հանրային պաշտոն զբաղեցնող անձանց և հանրային ծառայողների հայտարարագրման համակարգում կատարվել են մի շարք փոփոխություններ, այդ թվում՝ Օրենքով ներդրվել է նոր՝ ծախսերի հայտարարագրման ինստիտուտը։ «Հանրային ծառայության մասին» օրենքի 40.1-րդ հոդվածով սահմանվել են հայտարարագրման ենթակա ծախսերի տեսակները, ծախսերի հայտարարագրման դեպքում ներկայացվող տեղեկատվությունը և այլն։ Ծախսերի հայտարարագրի ներդրմամբ պայմանավորված՝ վերանայվել են հայտարարագրման ինստիտուտի հետ կապված մյուս կարգավորումները ևս: Վերանայվել է գույքի հայտարարագրերի բովանդակությունը: Ներդրվել է փաստացի տիրապետվող գույքի, հայտարարատուի անունից, օգտին կամ հաշվին ձեռք բերված, երրորդ անձի սեփականության իրավունքով պատկանող գույքի, ինչպես նաև այն գույքի հայտարարագրման պահանջ, որից փաստացի օգուտ է ստանում կամ տնօրինում է հայտարարատուն: Ընդլայնվել է գույքի հայտարարագրով ներկայացվող տեղեկատվության շրջանակը: Օրենքով հստակեցվել է նաև հայտարարագրման ենթակա եկամուտների տեսակները: Վերանայվել է եկամտի հայտարարագրում ներկայացվող տեղեկատվության շրջանակը: Փոփոխությունների են ենթարկվել շահերի հայտարարագրման որոշ կարգավորումներ և այլն: Հարկ է նշել, որ վերոնշյալով պայմանավորված՝ Հայաստանի Հանրապետության կառավարության 2021 թվականի մայիսի 27-ի N 858-Ն որոշմամբ փոփոխություն է կատարվել Հայաստանի Հանրապետության կառավարության 2020 թվականի հունվարի 30-ի «Հայտարարատու պաշտոնատար անձի գույքի, եկամուտների և շահերի, նրա ընտանիքի անդամների գույքի և եկամուտների տարեկան հայտարարագրի ու հայտարարատու պաշտոնատար անձի՝ պաշտոնեական պարտականություններն ստանձնելու կամ պաշտոնեական պարտականությունները դադարեցնելու օրվա դրությամբ առկա գույքի, եկամուտների և շահերի, նրա ընտանիքի անդամների գույքի և եկամուտների հայտարարագրի օրինակելի ձևերը սահմանելու և Հայաստանի Հանրապետության կառավարության 2011 թվականի դեկտեմբերի 15-ի N 1819-Ն որոշումն ուժը կորցրած ճանաչելու մասին» N 102-Ն որոշման մեջ: Կատարված փոփոխությամբ խմբագրվել է հայտարարագրման համակարգը՝ այն համապատասխանեցնելով Օրենքի կարգավորումներին՝ ներառելով նոր ներդրված ինստիտուտները։ Վերոգրյալի հաշվառմամբ, ինչպես նաև հաշվի առնելով այն հանգամանքը, որ «Հանրային ծառայության մասին» օրենքի 43-րդ հոդվածի 2-րդ մասի համաձայն հայտարարագրում ներառված հրապարակման (տրամադրման) ենթակա տվյալների ցանկը սահմանում է Կառավարությունը՝ անհրաժեշտություն է առաջացել նաև վերանայել Հայաստանի Հանրապետության կառավարության 2020 թվականի մարտի 12-ի «Հայտարարատու պաշտոնատար անձի հայտարարագրում ներառված՝ հրապարակման (տրամադրման) ենթակա տվյալների ցանկը սահմանելու և Հայաստանի Հանրապետության կառավարության 2011 թվականի դեկտեմբերի 15-ի N 1835-Ն որոշումն ուժը կորցրած ճանաչելու մասին» N 306-Ն որոշումը:  

Առաջարկվող կարգավորման բնույթը.
Հաշվի առնելով վերոգրյալը՝ Նախագծով առաջարկվում է Հայաստանի Հանրապետության կառավարության 2020 թվականի հունվարի 30-ի N 306-Ն որոշման մեջ իրականացնել համապատասխան փոփոխություններ։ Մասնավորապես, առաջարկվում է խմբագրել որոշման հավելվածը՝ այն համապատասխանեցնելով Օրենքով սահմանված կարգավորումներին և ներառելով նոր ներդրված ինստիտուտների շրջանակում տեղեկատվության հրապարակումը։ Ընդ որում, հաշվի առնելով փոփոխությունների լայնածավալ բնույթը, նպատակահարմար է գտնվել որոշման հավելվածը շարադրել նոր խմբագրությամբ: Մինչև նախագծի բուն կարգավորումներին անդրադառնալը՝ սույն նախագծի կարգավորումները պետք է դիտարկել անձի իրավունքների պաշտպանության և հանրային շահի հավասարակշռման տեսանկյունից՝ ապահովելով հանրային վերահսկողության գործուն մեխանիզմներ և միաժամանակ չխախտելով հանրային պաշտոն զբաղեցնող անձի կամ հանրային ծառայողի մասնավոր կյանքի անձեռնմխելիության իրավունքը: 
Նախագծի կարգավորումներով առաջարկվում է վերոնշյալ օրենսդրական փոփոխությունների հաշվառմամբ վերանայել ստացված գույքի, եկամուտների և շահերի հայտարարագրերում ներառված հրապարակման ենթակա տեղեկատվության շրջանակը: Միևնույն ժամանակ, հարկ է նշել, որ գույքի, եկամուտների և շահերի հայտարարագրի հրապարակման ենթակա տվյալները հիմնականում համահունչ են 2020 թվականի հունվարի 30-ի N 306-Ն որոշմամբ սահմանված կարգավորումներին։ Հաշվի առնելով այն հանգամանքը, որ 2021 թվականի հունվարի 19-ի ՀՕ N 51-Ն օրենքով ներդրվել էր նոր՝ ծախսերի հայտարարագրման ինստիտուտ՝ անհրաժեշտություն է առաջացել նաև կարգավորելու ծախսերի հրապարակմանն առնչվող հարաբերությունները։ Հաշվի առնելով այն հանգամանքը, որ ծախսերի հայտարարագրում ներկայացվող տեղեկությունների հրապարակումը կարող է հանգեցնել հայտարարատուի անձնական կյանքի որոշակի մանրամասների բացահայտման, որը կդիտվի անհարկի միջամտություն անձնական կյանքին՝ Անձնական տվյալների պաշտպանության գործակալության առաջարկով Նախագծով սահմանվել է, որ առանձին տեսակի ծախսերի վերաբերյալ հայտարարագրվող տվյալները հրապարակման ենթակա չեն: Այսպես, Մարդու իրավունքների եվրոպական դատարանը (այսուհետ նաև՝ ՄԻԵԴ) անձնական տվյալների պաշտպանությանն անդրադառնալիս նշել է, որ Մարդու իրավունքների եվրոպական կոնվենցիայի (ՄԻԵԿ) 8-րդ հոդվածով նախատեսված` անձի անձնական կյանքի պաշտպանության իրավունքն ապահովելիս պետությունը կարող է ստիպված լինել սահմանափակելու մյուս կողմի ՄԻԵԿ 10-րդ հոդվածով (արտահայտվելու ազատությունը) սահմանված իրավունքը: Քննարկելով ժողովրդավարական հասարակություններում «այլոց իրավունքների կամ համբավի պաշտպանության» համատեքստում միջամտության հարցը՝ ՄԻԵԴն անհրաժեշտ է համարում պարզել, թե արդյոք պահպանվել է արդար հավասարակշռություն ՄԻԵԿ-ով երաշխավորված երկու իրար հակասող արժեքների պաշտպանության միջև։[footnoteRef:1] Մեկ այլ որոշմամբ ՄԻԵԴ-ը նշել է, որ հասարակությունն ունի տեղեկացված լինելու իրավունք, ինչը ժողովրդավարական հասարակություններում հանդիսանում է էական իրավունքներից մեկը և կարող է առանձին դեպքերում տարածվել հանրային պաշտոն զբաղեցնող անձանց անձնական կյանքի որոշ ասպեկտների վրա։[footnoteRef:2] Բացի այդ, ՄԻԵԴ-ը հայտարարագրերի շրջանակներում հրապարակվող տեղեկատվությանը անդրադառնալիս նշել է, որ սա լրացուցիչ երաշխիք է ապահովելու հանրային վերահսկողությունը: Ըստ դատարանի՝ հասարակությունն ունի լեգիտիմ ակնկալիք, որ պաշտոնատար անձանց գործունեությունը լինի թափանցիկ[footnoteRef:3]։ Այլ կերպ ասած՝ նրանց վերաբերյալ տեղեկատվությունը պետք է հասանելի լինի հանրությանը՝ հասարակական արդյունավետ վերահսկողության ապահովման նպատակով: [1:  Տե՛ս, Hachette Filipacchi Associés v. France, no. 71111/01, § 43, 14 հունիս 2007; MGN Limited v. the United Kingdom, no. 39401/04, § 142, 18 հունվար 2011։]  [2:  Տե՛ս, Case of Von Hannover v. Germany no. 59320/00, 24 հունիս 2004։   ]  [3:  Տե՛ս, Wypych v. Poland, no. 2428/05, 25 հոկտեմբեր 2005։] 

Ամփոփելով ՄԻԵԴ-ի դիրքորոշումները՝ կարող ենք փաստել, որ մի կողմից անձնական կյանքի պաշտպանության իրավունքի և մյուս կողմից տեղեկություններ և գաղափարներ ստանալու և տարածելու ազատության իրավունքի հարաբերակցությունը ստանում են յուրահատուկ բնույթ, երբ խոսք է գնում պաշտոնատար անձանց անձնական կյանքին առնչվող տեղեկատվությանը: Պաշտոնատար անձինք ևս օգտվում են անձնական կյանքի պաշտպանության իրավունքից և, համապատասխանաբար, պետությունը կրում է վերջիններիս անձնական տվյալների պաշտպանությունն ապահովելու պոզիտիվ պարտականություն, սակայն միաժամանակ հասարակությունն ունի պաշտոնատար անձանց հանրային գործունեության վերաբերյալ համապատասխան տեղեկատվություն ստանալու իրավունք: 
Միջազգային փորձի ուսումնասիրությունը ցույց է տալիս, որ տարբեր երկրներում՝ օրենսդրական առանձնահատկություններով պայմանավորված, հայտարարագրերի շրջանակում հրապարակման ենթակա տեղեկատվության շրջանակը տարբերվում է: Այսպես, օրինակ՝ Ռուսաստանում հրապարակվում է սեփականության իրավունքով հայտարարատուին պատկանող անշարժ գույքի, հայտարարատուի կողմից օգտագործվող անշարժ գույքի վերաբերյալ տեղեկատվությունը, տրանսպորտային միջոցի տեսակի և մակնիշի վերաբերյալ տեղեկատվությունը, ինչպես նաև տարեկան եկամուտների և զբաղեցրած պաշտոնի վերաբերյալ տեղեկատվությունը[footnoteRef:4]:  Ռուսաստանում ծախսերի մասին տեղեկատվությունը չի հրապարակվում: Ուկրաինայում, ի թիվս այլնի, հրապարակվում է նաև ծախսերի վերաբերյալ տեղեկատվությունը: Մասնավորապես հրապարակվում է ծախսի կատարման գործարքի տեսակի և առարկայի, ծախսի չափի, ծախսը կատարելու վայրի և ծախսը կատարելու ժամանակի վերաբերյալ տեղեկատվությունը։[footnoteRef:5] Սլովենիայում հրապարակվում են ինչպես ակտիվների, այնպես էլ պարտավորությունների վերաբերյալ տեղեկատվությունը:[footnoteRef:6] Մեծ Բրիտանիայում խորհրդարանի անդամների հայտարարագրերի շրջանակում հրապարակվում են նաև այլ պետություններ այցելությունների ժամանակ կատարված ծախսերի և դրանք ֆինանսավորողների մասին տեղեկատվությունը, իրականացված ծախսի չափը, որի մեջ ներառվում է նաև ավիատոմսերի, բնակվելու, տրանսպորտային ծախսերը։[footnoteRef:7]     [4:  Տե՛ս, օրինակ՝ https://declarator.org/office/view-file/30328/ ]  [5:   Տե՛ս, օրինակ՝ https://public.nazk.gov.ua/documents/bfa337db-cb89-4986-8724-c9c3b9f467fb ]  [6:  Տե՛ս, օրինակ՝ https://www.kpk-rs.si/en/transparency/asset-declaration-of-officers/  ]  [7:  Տե՛ս, օրինակ՝ https://publications.parliament.uk/pa/cm/cmregmem/210614/210614.pdf  ] 

Պաշտոնատար անձանց հայտարարագրերում ներառված տեղեկատվության հրապարակմանն անդրադարձ են կատարել նաև միջազգային կառույցները: Հայտարարագրերի շրջանակում հրապարակվող տեղեկատվությանն անդրադառնալիս՝ Տնտեսական համագործակցության և զարգացման կազմակերպությունն առաջարկել է անձնական տեղեկատվության պաշտպանության հաշվառմամբ ապահովել հրապարակվող տեղեկատվության առավել լայն շրջանակ։[footnoteRef:8] [8:  Տե՛ս, https://www.oecd.org/governance/ethics/technical-report-asset-declarations-greece-en.pdf p. 42] 

Վերոգրյալի համատեքստում, հաշվի առնելով այն հանգամանքը,  որ ծախսերի վերաբերյալ տեղեկատվությունը անձի ֆինանսական շարժի կարևորագույն բաղադրիչներից է՝ Նախագծով առաջարկվում է համաչափ մոտեցում, այն է՝ հրապարակման ենթակա տվյալ սահմանել հայտարարատուի կողմից կատարված տարեկան ծախսերի ընդհանուր չափը և արժույթը, իսկ  պաշտոնեական պարտականությունների դադարեցման դեպքում՝ տվյալ օրվա դրությամբ կատարված ընդհանուր ծախսերի չափը և արժույթը: Պետք է ընդգծել, որ ծախսերի վերաբերյալ տեղեկատվության՝ նման ձևաչափով հրապարակումը որոշակի առումով տարբերվում է Կառավարության 2021 թվականի մայիսի 27-ի N 858-Ն որոշմամբ սահմանված՝ ծախսերի վերաբերյալ ներկայացվող տեղեկատվության առկա կարգավորումներից, սակայն դրա շնորհիվ հասարակությանը հնարավորություն կտրվի ամբողջական պատկերացում կազմել անձի ընդհանուր ֆինանսական շարժի չափի մասին՝ համադրելով գույքի, եկամուտների և ծախսերի տվյալները։ 
[bookmark: _GoBack]Ամփոփելով վերոգրյալը՝ պետք է նշել, որ Նախագծով  հրապարկվող վերոգրյալ տվյալները հնարավորություն են տալիս հավասարակշռված մոտեցում ցուցաբերել հանրային հաշվետվողականության ապահովման և օրենքով սահմանված կարգով  պահպանման ենթակա տեղեկատվության միջև: 
  
Նախագծերի ընդունման կապակցությամբ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին.
Նախագծերի ընդունմամբ Հայաստանի Հանրապետության պետական բյուջեում եկամուտների ավելացում կամ նվազեցում չի նախատեսվում։

Նախագծի մշակման գործընթացում ներգրավված ինստիտուտները և անձինք.
Նախագիծը մշակվել է Հայաստանի Հանրապետության արդարադատության նախարարության կողմից: 

Ակնկալվող արդյունքը. 
Նախագծի ընդունմամբ ակնկալվում է ապահովել Հայաստանի Հանրապետության կառավարության 2020 թվականի մարտի 12-ի N 306-Ն որոշման համապատասխանությունը «Հանրային ծառայության մասին» օրենքում փոփոխություններ և լրացումներ կատարելու մասին» ՀՕ N 51-Ն օրենքով, ինչպես նաև Հայաստանի Հանրապետության կառավարության 2021 թվականի մայիսի 27-ի N 858-Ն որոշմամբ իրականացված փոփոխություններին: 

